
Áhrif fjölmyntasamfélagsins á vörumarkað

Mat skýrslhöfunda er að fjölmyntavæðing hafi aukist hröðum skrefum hér á landi í vöruviðskiptum en enn sé ekki hægt að skilgreina Ísland sem fjölmyntasamfélag því lang mestur hluti vöruviðskipta fari enn  fram í íslenskum krónum. Með fjölmyntavæðingu er átt við að einstaklingar og fyrirtæki geti átt val um hvaða gjaldmiðil þeir nota í viðskiptum sínum.

Meðal afleiðinga aukinnar fjölmyntavæðingar á vöruviðskipti er aukið gagnsæi í verðlagningu milli þeirra landa þar sem sami gjaldmiðill er algengur í viðskiptum og vöruval eykst líkt og þegar tekinn er upp sameiginlegur gjaldmiðill í fleiri löndum. Ástæðan fyrir auknu vöruvali er að með nánari tengingu við stærra myntsvæði aukast viðskipti innan svæðissins og nýjar vörur  bætast við þær sem fyrir eru. Ókostir þess að erlendur gjaldmiðill sé notaður í vaxandi mæli í vöruviðskiptum innanlands er veiking á  stöðu innlenda gjaldmiðilsins sem hækkar vöruverð á þeim vörum sem greiddar eru með innlenda gjaldmiðlinum.

Mikill vilji er meðal fyrirtækja í verslun, þjónustu og iðnaði að geta stundað viðskipti í evrum og losna við að taka gengisáhættu.  Samt sem áður er erlend mynt  almennt ekki notuð mikið í viðskiptum hér á landi hjá íslenskum fyrirtækjum.  Ástæðan er fyrst og fremst sú að viðskiptavinir hafa tekjur í íslenskum krónum kjósa að greiða með þeim. Annar þáttur sem hefur hamlandi áhrif á notkun evru í vöruviðskiptum eru reiknisskilaaðferðir sem fara fram í íslenskum krónum og skil á virðisaukaskatti, vörugjöldum og öðrum opinberum gjöldum sem fara alltaf fram í íslenskum krónum. Þó er sífellt verið að ryðja úr vegi hindrunum og rýmka skilmála til að jafna hlut íslenskra fyrirtækja sem eiga í samkeppni við erlend fyrirtæki á vöru- og þjónustumarkaði.

Greiðslukortaviðskipti og rafrænar greiðslur auðvelda fjölmyntavæðingu á vörumarkaði og við þjónustukaup. Fyrirtæki eru í auknum mæli farin að nýta sér greiðslumiðlun sem gerir neytandanum hér á landi kleift að greiða í evrum og fá þau sjálf gert upp í evrum. Þetta er kostur fyrir fyrirtæki sem gera innkaup í evrum eða hafa tekið lán í evrum. Greiðslukortafyrirtækin finna fyrir vaxandi áhuga einstaklinga og fyrirtækja á að nota evru eða annan erlendan gjaldmiðil í viðskiptum og stefna á breytingar á kerfum sínum til að koma til móts við þessar kröfur.

Mikil notkun greiðslukorta og rafrænnar greiðslumiðlunar myndi auðvelda ferlið við upptöku annars  gjaldmiðils hér á landi. Önnur tækni sem notuð er við greiðslumiðlun myndi einnig auðvelda þetta ferli. Algengt er að afgreiðlsukerfi verslana geti tekið við fleir en einni mynt. Reyndar er það þannig í dag að verslanir taka við evrum og öðrum algengustu gjaldmiðlum frá erlendum ferðamönnum án nokkurra vandkvæða. 

Það sem kann að skipta einna mestu máli um þróun fjölmyntasamfélagsins er að laun verði í meira mæli greidd í evrum. Sú þróun er ekki ólíkleg í kjölfar þess að heimilin hafa á síðustu árum skuldsett sig í erlendri mynt. Næsta skref gæti orðið að vörur væru boðnar bæði í íslenskum krónum og evrum, sem leiddi til þess neytendur veldu að greiða fyrir vörur í auknum mæli í evrum, sem hvetti aftur  til þess að laun væru greidd í evrum.

